
Dell’AneideCanto i.





14.





Co lo ticchete ticche lo siò Acate

Fece no focarone a chillo luoco

De frasche, e li vescuotte annammollate

A la tempesta, asciuttano a lo fuoco,

E si bè stracque, cacave, e pignate

Cacciano fora, e ogn’uno fà lo cuoco,

Chi arroste, chi cocina ’n caudariello,

Chi rompe grano co lo maceniello.






42.





’Ntra tanto co li piede, e co le mano

Arrampecato Anea era sagliuto

Pe no gruosso derrupo chiano chiano

A no scuoglio assai auto, ed appezzuto:

Fuorze accossì scopresse da lontano

Quarche vasciello de li suoie sperduto;

Chillo d’Antèo, de Capio, o de Caicco;

Mà non ce comparea manco no sticco.






43.





Ne galere vedea, ne galiune,

E già se ne scenneva, eccote quanno

Vede a bascio tre cierve majalune,

Che a la marina jeano sberrianno:

De shianco a chille dintro a li vallune

Ne jea tale catervia pascolanno

Che dintro a la voscaglia, addove steva

N’autro vuosco de corna compareva.






44.





Se ferma, e l’arco, che portava Acate

Piglia, e le frezze; e, ziffete, sficcaglia

Li tre primme de corna spotastate,

Capetanie de tutta la marmaglia.

E all’autre appriesso và, che spaventate

Fujeano a truppe dintro la voscaglia;

Ne se fermaje, che ’n tutto ne sbentrasse

Sette li chiù majateche, e chiù grasse.




Et

